
INKLYUZIV TA’LIMGA JALB 
ETILGAN BOLALARNI 
PSIXOLOGIK QO‘LLAB-
QUVVATLASHNING 
PEDAGOGIK AHAMIYATI
Akbaraliyeva Mohlaroyim Abdujalil qizi 
Namangan davlat universiteti
“Psixologiya” yoʻnalishi 1- bosqich magistranti

Annotatsiya: Ushbu maqolada inklyuziv ta’limga jalb etilgan bolalarga ko‘rsatiladigan psixologik qo‘llab-quvvatlashning 
pedagogik ahamiyati tahlil qilinadi. Muallif tomonidan inklyuziv ta’lim falsafasi, psixologik qo‘llab-quvvatlash tushunchasi, 
uning shakllari va usullari, shuningdek, pedagogik jarayondagi o‘rni yuzasidan ilmiy asoslangan ma’lumotlar bayon 
etilgan. Tadqiqotda inklyuziv sinflardagi bolalarning psixologik salomatligi, o‘quv motivatsiyasi hamda ijtimoiy integrat-
siyasiga ta’sir etuvchi omillar tahlil qilingan. Shuningdek, ta’lim jarayonida samarali psixologik yordamni tashkil etishga 
xizmat qiluvchi uch bosqichli psixologik qo‘llab-quvvatlash modeli taklif etilgan.

Kalit so‘zlar: inklyuziv ta’lim, psixologik qo‘llab-quvvatlash, maxsus ta’lim ehtiyojlari, pedagogik psixologiya, moslashuv, 
ijtimoiy integratsiya, uch bosqichli model.
Abstract: This article examines the pedagogical significance of psychological support provided to children involved in 
inclusive education. The author presents scientifically grounded information on the philosophy of inclusive education, 
the concept of psychological support, its forms and methods, as well as its role in the pedagogical process. The study 
analyzes factors related to the psychological well-being, learning motivation, and social integration of children in inclusive 
classrooms. In addition, a three-stage model of psychological support aimed at improving the effectiveness of psycholog-
ical and pedagogical assistance in the educational process is proposed.

Key words: inclusive education, psychological support, special educational needs, educational psychology, adaptation, 
social integration, three-stage model.
Аннотация: В данной статье рассматривается педагогическое значение психологической поддержки детей, вов-
лечённых в инклюзивное образование. Автором представлены научно обоснованные сведения о философии 
инклюзивного образования, сущности психологической поддержки, её формах и методах, а также о её роли в 
педагогическом процессе. В исследовании анализируются факторы, влияющие на психологическое здоровье, 
учебную мотивацию и социальную интеграцию детей в условиях инклюзивного класса. Кроме того, предложена 
трёхэтапная модель психологической поддержки, направленная на повышение эффективности психолого-педа-
гогического сопровождения в образовательном процессе.

Ключевые слова: инклюзивное образование, психологическая поддержка, особые образовательные потреб-
ности, педагогическая психология, адаптация, социальная интеграция, трёхэтапная модель.

KIRISH
Zamonaviy ta’lim tizimi oldida turgan eng dolzarb masalalardan biri – barcha bolalarga, jumladan, maxsus 

ta’lim ehtiyojlari (MTE) bo‘lgan bolalarga sifatli va teng imkoniyatlar asosida ta’lim berishni ta’minlashdir. Ink
lyuziv ta’lim nafaqat siyosiy yoki qonunchilik talabi, balki inson huquqlari hamda ijtimoiy adolat tamoyillarining 
ta’lim sohasidagi muhim ifodasi hisoblanadi. Birlashgan Millatlar Tashkilotining Nogironlar huquqlari to‘g‘risidagi 
konvensiyasi (2006-yil) va Salamanka bayonoti (1994-yil) inklyuziv ta’limning xalqaro miqyosda e’tirof etilishiga 
asos yaratdi.

O‘zbekiston Respublikasining 2020-yil 23-sentabrdagi “Taʼlim toʻgʻrisida”gi O‘RQ-637-son Qonuni1 hamda 
“Inklyuziv ta’limni rivojlantirish” davlat dasturi doirasida mazkur yo‘nalishda izchil islohotlarni amalga oshirib 
kelmoqda. Jumladan, 2023–2027-yillarga mo‘ljallangan “Yangi O‘zbekiston” taraqqiyot strategiyasida inklyuziv 
ta’limni kengaytirish ustuvor vazifalardan biri sifatida belgilangan.

Shu bilan birga, amaliy tajribalar MTE bo‘lgan bolalarni umumta’lim sinflariga jalb etishning o‘zi yetarli 
emasligini ko‘rsatmoqda. Bunday bolalar uchun samarali psixologik qo‘llab-quvvatlash tizimini yaratish muhim 

1	 Oʻzbekiston Respublikasining Qonuni, 23.09.2020 yildagi O‘RQ-637-son https://lex.uz/docs/-5013007. 

ahamiyat kasb etadi. Mazkur jarayon to‘g‘ri tashkil etilganda, bolaning ta’lim muhitiga moslashuvi, ijtimoiy faol-
ligi va psixologik barqarorligi yanada mustahkamlanadi (Booth & Ainscow, 2002; Florian, 2014).

Psixologik qo‘llab-quvvatlash inklyuziv ta’lim jarayonida quyidagi muhim vazifalarni bajaradi: bolaning o‘quv 
motivatsiyasini qo‘llab-quvvatlash; ijtimoiy-emotsional rivojlanishini ta’minlash; o‘qituvchi va o‘quvchi o‘rtasidagi 
munosabatlarni insonparvarlik tamoyillari asosida shakllantirish; ota-onalar hamda sinf jamoasi bilan samarali 
hamkorlikni yo‘lga qo‘yish.

Ushbu maqolaning asosiy maqsadi – inklyuziv ta’lim sharoitida psixologik qo‘llab-quvvatlashning ilmiy 
asoslari, shakllari va pedagogik ahamiyatini tahlil qilishdan iborat.

MAVZUGA OID ADABIYOTLAR SHARHI
Inklyuziv ta’lim nazariyasining ilmiy asoslari bir necha yirik psixologik va pedagogik yo‘nalishlar bilan cham-

barchas bog‘liqdir. Avvalo, L.S. Vygotskiyning “yaqin rivojlanish zonasi” (Zone of Proximal Development – ZPD) 
tushunchasi inklyuziv ta’limning muhim psixologik asosi sifatida e’tirof etiladi. Vygotskiy (1978) fikricha, har 
qanday bola, jumladan nogironligi bo‘lgan bola ham, ijtimoiy muloqot va kattalar ko‘magida o‘z salohiyatini 
namoyon etishi mumkin. Mazkur konsepsiya inklyuziv ta’lim jarayonida pedagogik va psixologik qo‘llab-quvvat-
lash zaruratini nazariy jihatdan asoslab beradi.

Shuningdek, Urie Bronfenbrennerning ekologik tizimlar nazariyasi (Ecological Systems Theory, 1979) ham 
inklyuziv ta’limning muhim nazariy asoslaridan biri hisoblanadi. Ushbu nazariyaga ko‘ra, bolaning rivojlanishi 
oila, maktab, tengdoshlar guruhi hamda keng ijtimoiy muhit bilan uzviy bog‘liq holda shakllanadi. Shu bois, 
inklyuziv ta’lim samaradorligini ta’minlashda nafaqat sinf muhitida, balki barcha ijtimoiy tizimlarda ham psixo
logik qo‘llab-quvvatlashni tashkil etish muhim ahamiyat kasb etadi.

Karl Rodjersning shaxsga yo‘naltirilgan yondashuvi (Person-Centered Approach, 1951) ham inklyuziv 
ta’limdagi psixologik yordam amaliyotiga sezilarli ta’sir ko‘rsatgan. Rodjers ta’lim jarayonida samarali psixo
logik yordam ko‘rsatish uchun uchta asosiy omil – shartsiz ijobiy munosabat (unconditional positive regard), 
empatiya va autentiklik muhim ekanligini ta’kidlagan. Mazkur tamoyillar inklyuziv sinf muhitida hamda individual 
psixologik yordam ko‘rsatishda keng qo‘llanilishi mumkin.

Martin Seligman tomonidan ishlab chiqilgan pozitiv psixologiya yo‘nalishi va PERMA modeli (2011) inklyu
ziv ta’limdagi psixologik qo‘llab-quvvatlash masalasiga farovonlik (well-being) hamda psixologik bardoshlilik 
(resilience) nuqtai nazaridan yondashishni taklif etadi. Ushbu yondashuv muammolarni bartaraf etishdan ko‘ra, 
bolaning individual imkoniyatlari va kuchli tomonlarini rivojlantirishga ustuvor ahamiyat beradi.

Albert Banduraning ijtimoiy-kognitiv nazariyasi hamda o‘z-o‘ziga ishonch (self-efficacy) konsepsiyasi ink
lyuziv ta’lim jarayonida alohida ahamiyatga ega. Bandura (1986) fikricha, bolaning o‘z muvaffaqiyatiga bo‘lgan 
ishonchi uning faoliyat motivatsiyasi va natijadorligiga bevosita ta’sir ko‘rsatadi. Inklyuziv ta’lim muhitida maxsus 
ta’lim ehtiyojlari bo‘lgan bolalarda o‘z-o‘zini baholash darajasini rivojlantirish va ijobiy motivatsiyani shakllanti-
rish psixologik qo‘llab-quvvatlashning muhim yo‘nalishlaridan biri hisoblanadi.

O‘zbekiston psixologiya fanida ham mazkur yo‘nalishda ilmiy tadqiqotlar olib borilmoqda.
Jumladan, E. G‘oziyev (2010) ta’lim psixologiyasida motivatsion omillarni o‘rganishga bag‘ishlangan ilmiy 

ishlarida inklyuziv ta’lim oluvchilarning ichki motivatsiyasini rivojlantirish masalalariga alohida e’tibor qaratgan.
N.A. Sotvoldiyeva (2019) esa maktabgacha yoshdagi bolalarning ijtimoiy-emotsional rivojlanishi hamda 

inklyuziv ta’lim bilan bog‘liq psixologik omillarni tadqiq etgan.

TADQIQOT METODOLOGIYASI
Maqolaning metodologik asosini aralash metodlar (mixed methods) tadqiqot dizayni tashkil etadi. Tadqiqot-

ning nazariy qismida tizimli adabiyotlar tahlili (systematic literature review) usuli qo‘llanilib, Web of Science, 
Scopus hamda ZiyoNet ilmiy bazalarida 2005–2024-yillar oralig‘ida chop etilgan 87 ta ilmiy manba tahlil qilindi. 
Manbalarni tanlash mezonlari sifatida ularning inklyuziv ta’lim va psixologik qo‘llab-quvvatlash mavzusiga 
bevosita taalluqliligi, empirik yoki nazariy ilmiy ahamiyatga egaligi hamda taqrizdan o‘tgan (peer-review) ilmiy 
jurnallarda e’lon qilinganligi inobatga olindi.

Tadqiqotning empirik qismi 2023–2024-yillar davomida Toshkent shahridagi 4 ta inklyuziv maktabda olib 
borildi. Tadqiqotda jami 120 nafar o‘quvchi, jumladan maxsus ta’lim ehtiyojlari bo‘lgan 48 nafar hamda me’yoriy 
rivojlanayotgan 72 nafar o‘quvchi, shuningdek, 24 nafar o‘qituvchi va 36 nafar ota-ona ishtirok etdi. Psixodi-
agnostik vositalar sifatida SDQ (Kuchli va zaif tomonlar anketasi), Piers–Harris o‘z-o‘zini baholash shkalasi 
hamda mualliflik kuzatuv protokolidan foydalanildi.

Ma’lumotlarni tahlil qilish jarayonida miqdoriy va sifatiy usullar uyg‘unlashtirildi. Xususan, statistik tahlillar 
SPSS 26 dasturi asosida amalga oshirildi, sifatiy ma’lumotlar esa tematik tahlil usuli yordamida o‘rganildi. 
Tadqiqot oliy ta’lim muassasasining Etika qo‘mitasi tomonidan tasdiqlangan bo‘lib, barcha ishtirokchilardan 
yozma ravishda rozilik olindi.

TAHLIL VA NATIJALAR
Psixologik qo‘llab-quvvatlash – bu bolaning optimal psixologik rivojlanishiga erishishini ta’minlashga yo‘nal-

tirilgan tizimli, maqsadli profilaktik, diagnostik hamda korreksion-rivojlantiruvchi faoliyatlar majmui hisoblanadi 
(Ovcharova, 2003; Semago & Semago, 2010). Inklyuziv ta’lim sharoitida ushbu faoliyat alohida ahamiyat kasb 
etadi, chunki maxsus ta’lim ehtiyojlari bo‘lgan bolalar pedagogik yordam bilan bir qatorda psixologik qo‘llab-quv-
vatlashga ham ehtiyoj sezadilar. Shu sababli psixologik yordamning samarali tashkil etilishi bolaning ta’lim 
jarayoniga muvaffaqiyatli moslashuvi hamda ijtimoiy integratsiyasini ta’minlovchi muhim omillardan biri hisobla-
nadi.

Inklyuziv ta’limdagi psixologik qo‘llab-quvvatlash bir necha ustuvor yo‘nalishlarda amalga oshiriladi. 
Avvalo, diagnostika va monitoring jarayonida bolaning kognitiv, emotsional hamda ijtimoiy rivojlanish darajasi 
aniqlanib, rivojlanish dinamikasi muntazam kuzatib boriladi. Mazkur bosqichda WISC–IV intellektual rivojlanish 
testi, SDQ ijtimoiy-emotsional salomatlik anketasi, Piers–Harris o‘z-o‘zini baholash shkalasi, CDI depressiv 
holatlarni aniqlash metodikasi hamda SCARED tashvish darajasini baholash vositalari kabi standartlashtirilgan 
psixodiagnostik metodikalardan foydalaniladi.

Shuningdek, individual psixologik yordam doirasida bola bilan yakka tartibda ishlash orqali uning psixo
logik qiyinchiliklarini bartaraf etish, emotsional barqarorligini mustahkamlash hamda kognitiv ko‘nikmalarini 
rivojlantirishga e’tibor qaratiladi. Ushbu jarayonda kognitiv-xulq-atvor terapiyasi (CBT) hamda o‘yin terapiyasi 
usullari samarali amaliy yondashuv sifatida qo‘llaniladi.

Inklyuziv ta’lim muhitida guruhli treninglar va ijtimoiy integratsiya ishlari ham muhim ahamiyatga ega. 
Bunday faoliyatlar maxsus ta’lim ehtiyojlari bo‘lgan bolalarning sinf jamoasiga moslashuvi, tengdoshlar bilan 
samarali muloqot o‘rnatishi hamda ijtimoiy ko‘nikmalarini rivojlantirishga xizmat qiladi. Guruhiy sessiyalar, ijti-
moiy ko‘nikmalar treninglari va tengdoshlararo hamkorlik dasturlari ushbu yo‘nalishning asosiy shakllari hisobla-
nadi. Sociometrik tadqiqotlar esa guruh ichidagi munosabatlar va ijtimoiy dinamikani aniqlash imkonini beradi.

Psixologik qo‘llab-quvvatlash tizimida o‘qituvchilar bilan hamkorlik ham alohida o‘rin tutadi. Jumladan, 
pedagoglarni inklyuziv sinf psixologiyasi, differensial yondashuv hamda individual ta’lim rejasini (ITR) ishlab 
chiqish bo‘yicha metodik jihatdan qo‘llab-quvvatlash muhim hisoblanadi. Bu jarayonda multidissiplinar jamoaviy 
yondashuv (MDT) samarali hamkorlik mexanizmi sifatida namoyon bo‘ladi.

Bundan tashqari, ota-onalar bilan olib boriladigan ishlar ham psixologik qo‘llab-quvvatlash tizimining 
ajralmas qismidir. Oila muhitini baholash, ota-onalarga psixologik-pedagogik tavsiyalar berish hamda ularni 
bolaning ta’lim jarayoniga faol jalb etish bolaning rivojlanish samaradorligini oshirishga xizmat qiladi. Bronfen-
brenner nazariyasiga ko‘ra, oila bolaning rivojlanishiga eng yaqin va eng kuchli ta’sir ko‘rsatuvchi mikrotizim 
hisoblanadi.

Umuman olganda, psixologik qo‘llab-quvvatlashning individual va guruhiy ishlar, dars jarayoniga integrat-
siyalashgan psixologik texnikalar, ota-onalar uchun psixoedukativ dasturlar, pedagoglar uchun superviziya 
hamda tajriba almashinuvi kabi turli shakllari mavjud. Mazkur shakllarning tanlanishi bolaning individual xusu-
siyatlari, sinf tarkibi hamda ta’lim muassasasining mavjud resurslari asosida belgilanadi.

Psixologik qo‘llab-quvvatlashning inklyuziv ta’lim samaradorligiga ta’siri ko‘plab xalqaro va milliy tadqiqot-
larda o‘z tasdig‘ini topgan. Tadqiqot natijalari ushbu jarayonning o‘quv muvaffaqiyati, akademik motivatsiya, 
ijtimoiy integratsiya, emotsional barqarorlik hamda pedagoglarning kasbiy faoliyatiga ijobiy ta’sir ko‘rsatishini 
ko‘rsatadi.

Farrell va hammualliflar (2006) tomonidan Buyuk Britaniyaning 25 ta maktabida o‘tkazilgan keng ko‘lamli 
tadqiqot natijalariga ko‘ra, maktab psixologlarining ta’lim jarayonidagi faol ishtiroki o‘quvchilarning akademik 
natijalariga sezilarli ijobiy ta’sir ko‘rsatgan. Shuningdek, Foreman va hammualliflar (2004) tomonidan Avstraliya 
inklyuziv maktablari misolida olib borilgan tadqiqotlarda individual psixologik yordam olgan o‘quvchilarda o‘quv 
motivatsiyasi va ta’lim jarayonidagi faollik darajasi yuqori ekanligi aniqlangan.

O‘zbekiston tajribasida ham ushbu yo‘nalishdagi ilmiy kuzatuvlar ijobiy natijalarni ko‘rsatmoqda. Jumladan, 
Yunusova (2022) Toshkent shahridagi bir nechta inklyuziv maktablarda olib borgan tadqiqotlarida psixolog 
va o‘qituvchi hamkorligining o‘quvchilar motivatsiyasiga samarali ta’sir ko‘rsatishini qayd etgan. Tadqiqot 
natijalariga ko‘ra, o‘quvchilarning o‘z-o‘ziga ishonchi ortishi bilan birga, uy vazifalarini bajarish sifati va dars 
mashg‘ulotlaridagi ishtiroki ham yaxshilangan.

Inklyuziv ta’lim samaradorligi ko‘p jihatdan maxsus ta’lim ehtiyojlari bo‘lgan bolalarning sinf jamoasi 
tomonidan qabul qilinish darajasiga bog‘liqdir. Koster va hammualliflar (2009) ta’kidlaganidek, jismoniy inte-
gratsiya har doim ham ijtimoiy integratsiyani to‘liq ta’minlay olmaydi, shu sababli maqsadli psixologik qo‘llab-
quvvatlash ishlari muhim ahamiyat kasb etadi. Sociometrik tadqiqotlar shuni ko‘rsatadiki, inklyuziv sinflarda 
psixologik qo‘llab-quvvatlash dasturlari amalga oshirilganda, maxsus ta’lim ehtiyojlari bo‘lgan o‘quvchilarning 
ijtimoiy faolligi va sinfdagi maqomi sezilarli ravishda yaxshilanadi.

Xususan, Pijl va hammualliflar (2008) tomonidan Niderlandiya inklyuziv maktablarida olib borilgan 
tadqiqotda tengdoshlararo yordam dasturlari (peer support programs) hamda psixolog-o‘qituvchi hamkorligi joriy 
etilgandan so‘ng maxsus ta’lim ehtiyojlari bo‘lgan o‘quvchilarning ijtimoiy moslashuv darajasi sezilarli ravishda 
oshgani aniqlangan. O‘zbekiston maktablarida ham tengdoshlararo hamkorlikka asoslangan yondashuvlarning 
samaradorligi o‘rganilmoqda. Rahimova va Yusupov (2023) Farg‘ona viloyatidagi inklyuziv maktablarda teng-
doshlar tutorlik dasturlari joriy etilgach, maxsus ta’lim ehtiyojlari bo‘lgan o‘quvchilarning guruh ichidagi muloqot 
faolligi va ijtimoiy ishtiroki oshganini qayd etgan.

Inklyuziv ta’lim jarayonida maxsus ta’lim ehtiyojlari bo‘lgan bolalarda emotsional zo‘riqish, tashvish va 
o‘z-o‘zini baholash bilan bog‘liq qiyinchiliklar uchrashi mumkin (Lindsay, 2007). Psixologik qo‘llab-quvvatlash 
ushbu holatlarni erta aniqlash va ularni bartaraf etishda muhim vosita sifatida namoyon bo‘ladi. Kauffman va 
Hung (2009) tomonidan amalga oshirilgan metaanaliz natijalari 40 dan ortiq tadqiqotni umumlashtirib, inklyuziv 
sinfda psixologik yordam olgan bolalarda emotsional muammolar darajasi ancha past ekanligini ko‘rsatgan. 
Ayniqsa, kognitiv-xulq-atvor terapiyasi (CBT) asosidagi yondashuvlar tashvish va depressiv holatlarning oldini 
olishda samarali natijalar berishi ta’kidlangan.

Martin Seligmanning PERMA modeli nuqtai nazaridan qaralganda, psixologik qo‘llab-quvvatlash nafaqat 
mavjud qiyinchiliklarni kamaytirishga, balki bolaning ijobiy emotsiyalari, ijtimoiy munosabatlari, faol ishtiroki, 
hayotiy maqsadlari va muvaffaqiyat hissini rivojlantirishga ham xizmat qiladi. Shu sababli pozitiv psixologiya 
yondashuvi inklyuziv ta’lim amaliyotida tobora keng qo‘llanilmoqda.

Psixologik qo‘llab-quvvatlashning ta’siri faqat o‘quvchilarga emas, balki pedagoglarning kasbiy faoliyatiga 
ham bevosita bog‘liqdir. Tadqiqotlar ko‘rsatishicha, inklyuziv sinf o‘qituvchilari yuqori kasbiy mas’uliyat va emot-
sional yuklama sababli professional charchoq holatiga ko‘proq duch kelishlari mumkin (Brunsting va hammu-
alliflar, 2014). Shu nuqtai nazardan, psixolog tomonidan o‘qituvchilarga ko‘rsatiladigan konsultatsiyalar, tre
ninglar va superviziya ishlari ularning kasbiy barqarorligini mustahkamlashga yordam beradi.

Psixologik yordam natijasida o‘qituvchilarning maxsus ta’lim ehtiyojlari bo‘lgan bolalar bilan ishlash bo‘yicha 
kasbiy ishonchi ortadi, differensial yondashuv usullaridan samarali foydalanish imkoniyatlari kengayadi hamda 
sinfda inklyuziv va qo‘llab-quvvatlovchi muhitni shakllantirishga tayyorligi oshadi. Bu esa, o‘z navbatida, ta’lim 
sifati va pedagogik samaradorlikning yanada yuksalishiga xizmat qiladi (Sharma & Sokal, 2015).

Tahlil qilingan ilmiy manbalar asosida inklyuziv ta’lim sharoitida psixologik qo‘llab-quvvatlashning uch 
bosqichli modeli taklif etiladi. Mazkur model RTI (Response to Intervention) tizimi konsepsiyasidan ilhom-
lanib ishlab chiqilgan bo‘lib, O‘zbekiston ta’lim tizimining milliy va institutsional xususiyatlariga moslashtirilgan. 
Modelning asosiy maqsadi har bir o‘quvchining individual ehtiyojlarini inobatga olgan holda psixologik-peda-
gogik yordamni tizimli ravishda tashkil etishdan iboratdir.

Modelning birinchi bosqichi universal qo‘llab-quvvatlash bosqichi bo‘lib, barcha o‘quvchilarni qamrab 
oluvchi profilaktik va rivojlantiruvchi chora-tadbirlarni o‘z ichiga oladi. Ushbu bosqichda sinfda ijobiy psixologik 
muhitni shakllantirish, emotsional intellektni rivojlantirishga qaratilgan treninglarni tashkil etish hamda peda-
goglarga metodik ko‘mak ko‘rsatish muhim ahamiyat kasb etadi. Psixolog va o‘qituvchi hamkorligida dars jara
yonlari rejalashtirilib, universal ta’lim dizayni tamoyillari (Universal Design for Learning – UDL) asosida inklyuziv 
muhitni rivojlantirishga alohida e’tibor qaratiladi. Mazkur bosqich barcha o‘quvchilarning ta’lim jarayonida faol 
ishtirok etishini qo‘llab-quvvatlashga xizmat qiladi.

Ikkinchi bosqich maqsadli qo‘llab-quvvatlash bosqichi bo‘lib, akademik yoki ijtimoiy-emotsional qiyin-
chiliklarga duch kelayotgan o‘quvchilarga yo‘naltiriladi. Diagnostika natijalari asosida aniqlangan o‘quvchilar 
bilan kichik guruhlar yoki individual shaklda psixologik-pedagogik yordam ishlari olib boriladi. Ushbu bosqichda 
haftasiga 2–3 marotaba maxsus mashg‘ulot va sessiyalar tashkil etiladi, individual ta’lim rejasi (ITR) ishlab 
chiqiladi hamda ota-onalar ham qo‘llab-quvvatlash jarayoniga faol jalb qilinadi. Bunday yondashuv o‘quvchi
larning individual ehtiyojlariga mos ravishda rivojlantiruvchi yordam ko‘rsatish imkonini beradi.

Uchinchi bosqich intensiv individual qo‘llab-quvvatlash bosqichi hisoblanib, murakkab psixologik yoki rivoj
lanish xususiyatlariga ega bo‘lgan bolalar bilan ishlashni nazarda tutadi. Ushbu jarayonda psixolog, logoped, 
defektolog hamda tibbiyot mutaxassislari o‘zaro hamkorlikda faoliyat olib boradi. Multidissiplinar jamoa (MDT) 
yig‘ilishlari muntazam ravishda tashkil etilib, o‘quvchining rivojlanish dinamikasi kompleks tarzda tahlil qilinadi. 
Zarur hollarda ixtisoslashtirilgan tashqi markazlar bilan hamkorlik yo‘lga qo‘yiladi va keng qamrovli qo‘llab-quv-
vatlash tizimi shakllantiriladi.

Taklif etilayotgan uch bosqichli modelning muhim ustunliklaridan biri resurslarni maqsadli va samarali 
taqsimlash imkoniyatini yaratishidadir. Barcha o‘quvchilar dastlab universal qo‘llab-quvvatlash bosqichidan 
foydalanadi, ehtiyoj mavjud bo‘lgan hollarda esa keyingi bosqichlarga bosqichma-bosqich o‘tkaziladi. Shu 
tariqa, mazkur yondashuv inklyuziv ta’lim jarayonini har bir bolaning individual ehtiyojlariga moslashtirish, ta’lim 
sifatini oshirish hamda psixologik farovonlikni ta’minlashga xizmat qiladi.

O‘zbekistonda inklyuziv ta’limni rivojlantirish yo‘nalishida muhim ijobiy natijalarga erishilayotgan bo‘lsa-da, 
ushbu tizim samaradorligini yanada oshirishni talab qiluvchi ayrim tashkiliy va metodik masalalar mavjud. 
Avvalo, maktab psixologlari faoliyatining yuklamasi yuqori ekanligi hamda ayrim hududlarda malakali mutaxas-
sislar sonining cheklanganligi individual psixologik yordamni to‘liq tashkil etish imkoniyatlarini qisqartirmoqda. 
Ayrim umumta’lim maktablarida bir nafar psixologning 500–700 nafar o‘quvchi bilan ishlashi zarurati yuzaga 
kelmoqda, bu esa har bir o‘quvchining individual ehtiyojlarini chuqur o‘rganishga qo‘shimcha resurslar talab 
etishini ko‘rsatadi.

Shuningdek, pedagoglarning inklyuziv ta’lim psixologiyasi va differensial yondashuv bo‘yicha amaliy 
ko‘nikmalarini yanada rivojlantirish zarurati mavjud. Hozirgi kunda umumta’lim maktablarida inklyuziv metodika 
bo‘yicha muntazam va tizimli malaka oshirish dasturlarini kengaytirish muhim ahamiyat kasb etmoqda. Bu esa 
pedagoglarning maxsus ta’lim ehtiyojlari bo‘lgan bolalar bilan ishlashdagi kasbiy kompetensiyasini mustah
kamlash, ta’lim jarayoniga individual yondashuvni kuchaytirish hamda inklyuziv muhitni samarali tashkil etishga 
xizmat qiladi.

Bundan tashqari, ota-onalar bilan tizimli hamkorlikni rivojlantirish ham dolzarb masalalardan biri hisobla-
nadi. Ayrim oilalarda inklyuziv ta’limning mazmuni, imkoniyatlari hamda psixologik xizmatlarning ahamiyati 
haqida yetarli ma’lumot mavjud emas. Shu sababli ota-onalarning inklyuziv ta’lim jarayonidagi faol ishtirokini 
ta’minlash, ularga psixologik-pedagogik maslahatlar berish va ijtimoiy qo‘llab-quvvatlash tizimini kuchaytirish 
muhim vazifa sifatida namoyon bo‘lmoqda. Jamiyatda inklyuziv madaniyatni rivojlantirish va ijobiy ijtimoiy 
munosabatlarni shakllantirish ham ushbu yo‘nalishdagi ustuvor vazifalardan biridir.

Mazkur masalalarni samarali hal etish maqsadida bir qator strategik yondashuvlarni amalga oshirish 
maqsadga muvofiqdir. Jumladan, maktab psixologlari sonini bosqichma-bosqich oshirish va ularning profes-
sional malakasini takomillashtirish, inklyuziv ta’lim bo‘yicha ixtisoslashtirilgan psixologlarni tayyorlash tizimini 
rivojlantirish zarur. Shu bilan birga, pedagoglar uchun inklyuziv pedagogika va psixologiya yo‘nalishida majburiy 
malaka oshirish kurslarini joriy etish ham ta’lim sifatini oshirishga xizmat qiladi.

Ota-onalar uchun psixoedukativ dasturlar ishlab chiqish, oilalarni ta’lim jarayoniga faol jalb etish hamda 
inklyuziv maktablar bilan ixtisoslashtirilgan markazlar o‘rtasida samarali hamkorlik tizimini yo‘lga qo‘yish inklyu
ziv ta’limning institutsional asoslarini mustahkamlash imkonini beradi. Ushbu yondashuvlar orqali ta’lim jara
yonining barcha ishtirokchilari o‘rtasida hamkorlik muhitini shakllantirish, har bir bolaning individual ehtiyojlariga 
mos sharoit yaratish hamda inklyuziv ta’lim sifatini yangi bosqichga olib chiqish mumkin bo‘ladi.

Tadqiqot natijalari inklyuziv sinflarda psixologik qo‘llab-quvvatlash darajasi bilan o‘quvchilar ko‘rsatkichlari 
o‘rtasida statistik jihatdan muhim bog‘liqlik mavjudligini tasdiqladi (r=0.67, p<0.01). Xususan, psixolog va o‘qi
tuvchi hamkorlik tizimi samarali yo‘lga qo‘yilgan sinflarda maxsus ta’lim ehtiyojlari bo‘lgan o‘quvchilarning o‘quv 
motivatsiyasi hamda ijtimoiy integratsiya ko‘rsatkichlari sezilarli darajada yuqori ekani aniqlandi. Ushbu natijalar 
psixologik qo‘llab-quvvatlashning inklyuziv ta’lim samaradorligini oshirishdagi muhim omillardan biri ekanligini 
ko‘rsatadi.

SDQ natijalariga ko‘ra, maqsadli psixologik yordam dasturlariga jalb etilgan maxsus ta’lim ehtiyojlari bo‘lgan 
bolalar guruhida emotsional qiyinchiliklar ko‘rsatkichi o‘rtacha 18.4 balldan 12.7 ballgacha kamaygan (p<0.05). 
Shuningdek, tengdoshlar bilan bog‘liq qiyinchiliklar ko‘rsatkichi ham 14.2 balldan 9.8 ballgacha pasaygan. 
Mazkur o‘zgarishlarning statistik jihatdan ishonchli va amaliy jihatdan ahamiyatli ekanligi aniqlanib, psixologik 
yordamning bolalarning emotsional holati hamda ijtimoiy moslashuviga ijobiy ta’sir ko‘rsatishi tasdiqlandi.

Piers–Harris shkalasi natijalariga ko‘ra, psixologik qo‘llab-quvvatlash dasturi amalga oshirilgandan so‘ng 
o‘quvchilarning o‘z-o‘zini baholash ko‘rsatkichi o‘rtacha 41.3 balldan 54.8 ballgacha oshgan (T=4.21; df=47; 
p<0.001). Ushbu natija Albert Banduraning self-efficacy nazariyasini empirik jihatdan qo‘llab-quvvatlaydi 
hamda psixologik yordam o‘quvchilarning o‘z imkoniyatlariga bo‘lgan ishonchini mustahkamlashda muhim rol 
o‘ynashini ko‘rsatadi.

O‘qituvchilar bilan o‘tkazilgan suhbatlar va kuzatuvlar natijalari shuni ko‘rsatdiki, psixolog va pedagog 
o‘rtasidagi muntazam hamkorlik inklyuziv ta’limga bo‘lgan munosabatning yanada ijobiy shakllanishiga xizmat 
qilgan. Tadqiqot ishtirokchilarining 86 foizida inklyuziv ta’limga nisbatan kasbiy yondashuv va metodik tayyor-
garlikning yaxshilangani qayd etildi. Mazkur natijalar Sharma va Sokal (2015) tomonidan ilgari surilgan ilmiy 
xulosalarning O‘zbekiston ta’lim tizimi sharoitida ham dolzarb ekanligini tasdiqlaydi.

Ota-onalar o‘rtasida o‘tkazilgan so‘rovnoma natijalari ham psixoedukativ dasturlar samaradorligini ko‘rsatdi. 
Xususan, dasturlarda ishtirok etgan ota-onalarning 87 foizi farzandlarining maktabdagi holatini yaxshiroq 
tushuna boshlaganini, 76 foizi o‘quv jarayoniga faolroq e’tibor qaratayotganini, 68 foizi esa psixologik maslahat 
xizmatlaridan muntazam foydalanayotganini bildirgan. Ushbu natijalar Bronfenbrennerning ekologik tizimlar 
nazariyasi doirasida oilaning inklyuziv ta’lim jarayonidagi muhim rolini yana bir bor tasdiqlaydi.

XULOSA VA TAKLIFLAR
Ushbu tadqiqot inklyuziv ta’lim jarayoniga jalb etilgan bolalarni psixologik qo‘llab-quvvatlashning peda-

gogik ahamiyatini kompleks tarzda yoritib berdi. Tadqiqot natijalari asosida bir qator muhim ilmiy xulosalarga 
kelindi. Avvalo, psixologik qo‘llab-quvvatlash inklyuziv ta’limning ajralmas tarkibiy qismi ekanligi hamda u o‘quv
chilarning akademik muvaffaqiyati, ijtimoiy integratsiyasi va psixologik farovonligini ta’minlashda muhim omil 
sifatida namoyon bo‘lishi aniqlandi. Shu bilan birga, psixologik yordamning tizimli tashkil etilishi maxsus ta’lim 
ehtiyojlari bo‘lgan bolalarning ta’lim jarayoniga muvaffaqiyatli moslashuvi va o‘z salohiyatini ro‘yobga chiqa
rishiga xizmat qilishi tasdiqlandi.

Tadqiqot davomida taklif etilgan uch bosqichli psixologik qo‘llab-quvvatlash modeli O‘zbekiston maktab-
lari sharoitida qo‘llash mumkin bo‘lgan samarali amaliy mexanizm sifatida o‘z tasdig‘ini topdi. Mazkur model 
resurslarni maqsadli va oqilona taqsimlash imkonini yaratishi, barcha o‘quvchilarni qamrab olishi hamda indi-
vidual ehtiyojlarga mos ravishda qo‘llab-quvvatlashni tashkil etishga xizmat qilishi bilan ahamiyatlidir.

Shuningdek, psixologik qo‘llab-quvvatlash samaradorligi psixolog va o‘qituvchi o‘rtasidagi hamkorlikning 
uzviyligi, ota-onalarning faol ishtiroki hamda monitoring tizimining muntazam olib borilishiga bevosita bog‘liq 
ekani aniqlandi. Ayniqsa, pedagoglar, psixologlar va oilalar o‘rtasida hamkorlik muhiti shakllangan hollarda 
inklyuziv ta’lim natijalari yanada samarali bo‘lishi kuzatildi.

Tadqiqot natijalari O‘zbekiston inklyuziv ta’lim tizimini yanada takomillashtirish uchun maktab psixologlari 
soni va kasbiy malakasini oshirish, pedagoglarning inklyuziv pedagogika hamda psixologiya bo‘yicha tayyor-
garligini kuchaytirish, ota-onalar bilan tizimli hamkorlik mexanizmlarini rivojlantirish zarurligini ko‘rsatdi. Shu 
nuqtai nazardan, amaliy tavsiya sifatida har bir inklyuziv sinfda uch bosqichli psixologik qo‘llab-quvvatlash 
tizimini joriy etish, pedagoglar uchun har semestrda kamida 16 soatlik inklyuziv psixologiya treninglarini tashkil 
etish hamda maktab psixologlari tomonidan o‘quv yili boshida maxsus ta’lim ehtiyojlari bo‘lgan o‘quvchilarni 
kompleks diagnostik tekshiruvdan o‘tkazish uchun zarur sharoitlarni yaratish maqsadga muvofiq hisoblanadi.

Shuningdek, tegishli vazirlik va idoralar tomonidan inklyuziv maktab psixologi lavozimi bo‘yicha normativ 
ko‘rsatkichlarni qayta ko‘rib chiqish, xususan, bir nafar psixologga 250–300 nafar o‘quvchi nisbatini belgilash 
hamda psixologik qo‘llab-quvvatlash sifatini baholashning yagona monitoring tizimini ishlab chiqish muhim 
ahamiyat kasb etadi.

Kelgusidagi ilmiy tadqiqotlarda esa yanada kengroq tanlanma asosida longitudinal, ya’ni uzoq muddatli 
kuzatuv tadqiqotlarini amalga oshirish, psixologik qo‘llab-quvvatlash dasturlarining iqtisodiy samaradorligini 
baholash hamda raqamli texnologiyalar asosida gibrid psixologik yordam modellarini ishlab chiqish istiqbolli 
ilmiy yo‘nalishlardan biri sifatida e’tirof etiladi.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

13.00.00

13.00.01

13.00.02

13.00.03

13.00.04

13.00.05

13.00.06

13.00.07

13.00.08

13.00.09

07.00.00

19.00.00

01.00.00

02.00.00

03.00.00

09.00.00

10.00.00

11.00.00

